
Республикада электро-
кючню эсеплеу система-
ны айнытыуну юсюнден 
КъМР-ни Промышленность, 
энергетика эм сатыу-алыу 
министерствосунда кенгеш 
бардырылгъанды. Анга ми-
нистр Шамиль Ахубеков, 
республиканы Тарифле 
эмда жашау журтлагъа 
надзор этиу жаны бла къы-
рал комитетини башчысы-
ны къуллугъун толтургъан 
Алим Макуашев, «Каббал-
кэнерго» АО-ну толтуруучу 
башчысы Аслан Докшукин, 
аны экономика эм финан-
сла жаны бла орунбасары 
Датчиланы Сафар, орга-
низацияны оптовый эмда 
розница рынокла бёлю-
мюню таматасы Мухамед 
Шалов къатышхандыла, 
деп билдиргендиле мини-
стерстводан.

Кенгешде айтылгъаныча, 
былтыр биринчи июльда 
къабыл этилген 522 но-
мерли федерал законнга 
тийишлиликде энди, кёп 
фатарлы юйледе орна-
тылгъан электрокючню 
эсеплеген приборлагъа ток 

бла жалчытыучу компани-
яла къараргъа керекдиле. 
Оборудование бузулса, аны 
алышындырыу да аланы 
боюнундады. Тюбешиу-
де тийишли инвестиция 
программаны тамамлауну 
эмда аны бла байлам-
лы финанс жумушланы 
багъасыны юсюнден сё-
лешиннгенди, сейирлери 
болгъаны ведомствола 
бла организацияла арада 
байламлыкъла жюрютюрге 
келишгендиле.

Быллай эсеплеучю при-
борла иели юйледе да ор-
натыладыла. «Россети» 

компанияда айтханларына 
кёре, былтыр сентябрь-
ден башлап шёндюге дери 
республикада аладан 26 
мингден артыгъы ишлеп 
башлагъанды. Жангы счёт-
чикле кёргюзтюулерин ор-
ганизациягъа кеслери жи-
бередиле, аланы ишлерин 
тюрлендирирге кюрешген 
шартланы юсюнден да ол-
сагъат билдиредиле. Аны 
хайырындан токну урлау 
иги да азайырыкъды, деп 
ышанадыла энергетикле.

УЛБАШЛАНЫ Мурат 
хазырлагъанды.

Электрокючню тюз эсеплеу – 
къоранчланы азайтыуну баш амалы

Жыйылыуну Марат Хубиев 
ачханды эм бардыргъанды. 
«Былтыр белгили сылтаула 
бла сабийлеге  тийишлисича 
эс бурур онг  болмагъанды,-
деп башлагъанды ол сёзюн. 
– Ол себепден быйыл   бою-
нубузгъа  салыннган борчну 
магъаналылыгъын бары-
быз да сезебиз. Ишибизни 
99 проценти республикада 
санитар-эпидемиология бо-

лумгъа кёре къураллыгъын 
да толу ангылайбыз. Бю-
гюнлюкде ол жаны бла хал 
аман тюйюлдю. Ол а бизни 
ишибиз тап къуралырына 
ышандырады».     

2021 жылда жай солуу 
кезиуге хазырланыу къалай 
баргъаныны юсюнден а  
КъМР-ни урунуу эмда со-
циал къоруулау министри, 
республикалы комиссияны 

таматасыны орунбасары 
Асанланы Алим билдир-
генди. Ол быллай шартла 
келтиргенди: быйыл сана-
торийге путёвканы багъасы 
22407 сомгъа жетерикди. 
Шахардан тышында сау-
лукъ сакълау  лагерьле-
де  21 кюннге 17283 сом 
тёленирикди. Къабарты-
Малкъар Республиканы 
бюджетинден сабийлени 
солууларын къураугъа эмда 
саулукъларын кючленди-
риуге 178399,19 минг сом 
бёлюннгенди. 

- Сёзсюз, жер-жерли му-
ниципалитетле да бу ишге 
кеслерини юлюшлерин къо-
шарыкъдыла. Ата-ана  пу-
тёвканы ёз ахчасына сатып 
алгъан эсе уа , анга 4500,2 
минг сом тёленирикди,- де-
генди министр. 

КъМР-де коронавирусну профилактикасы эм аны жайылы-
ууна къажау регион оператив штабдан белгили этгенлерича, 
пандемияны аллындан бери республикада вирусдан 23 255  
адам ауругъанды. Тюнене ол 34 инсаннга жукъгъанды. 

  Тийишли багъыудан сора  22,2  мингден аслам   адам сау 
болгъандыла (ол санда тюнене – 35 пациент).  Бюгюнлюкде 
медицина болушлукъ  544 адамгъа бериледи.  Жарсыугъа, бу 
къыйын аурууну кётюралмай ауушханланы саны 431 пациентге 
жетгенди. Тюнене вирусдан бир адам да  ёлмегенин айтырчады.  

Коронавирус КъМР-де жайылып башлагъандан  бери 482,6 
мингден аслам  тест бардырылгъанды (бир кюннге  - 705 тин-
тиу).  Госпитальлада 242 пациент бардыла, аланы арасында 
тест коронавирус ауруу жукъгъанын  ачыкъламагъанла да. 
Реанимация бёлюмде 32 саусуз турадыла. 

Оператив штабдан белгили этгенлерича,  вирус бютюнда 
65 жылдан таматалагъа, ауруулары юслеринден кетмеген-
леге къоркъуулуду. «Аны себепли профилактика мадарла 
бютюнда магъаналыдыла. Адамла кёп жыйылгъан жерледе, 
транспортда  медицина маскала жюрютюрге, бир бирден 
бек аздан метр кенгликде турургъа, къолланы сапын бла 
терк-терк жууаргъа тийишлиди. Онг болгъанына кёре, адам 
бла да саламлашмазгъа, къучакълашмазгъа кюрешигиз»,-деп 
эсгертгендиле Оператив штабдан. Республикада жаланда 2 

госпиталь ишлейди. Алада 310 саусузгъа жер барды.  
КъМР-ни саулукъ сакълау министри Рустам Калибатов, Пар-

ламентде сёлеше, республикагъа «Гам-Ковид-ВАК» вакцинаны 
30,7 мингден аслам дозасы келтирилгенин билдиргенди. Жу-
уукъ кезиуде башха вакцинаны келтирирге белгиленмейди. 

Министрни билдиргенине кёре, бюгюнлюкде дарманны би-
ринчи бёлюмюн 19,6 мингнге жууукъ адам салдыргъанды, 12,1 
минг адам а уколну эки кесегин да этдиргендиле. Иммунизация 
бардырылгъандан сора инсанладан саулукъларына тарыгъы-
ула болмагъанларын да чертгенди ол. Бюгюнлюкде дарманны 
салдыргъан 51 жер барды, ала 13 медицина организациялада 
бла аланы бёлюмлеринде къуралгъандыла. 

Россейде  COVID-19 вирус тюнене  8320 инсанда ачыкъланн-
ганды. Пандемияны аллындан бери  къыралда 4,64  миллион 
адам ауругъандыла. Андан 4,27 миллион инсан сау болгъан-
дыла (бир кюннге – 9,6 мингден аслам).  Аурууну кётюралмай, 
103 минг адам ауушханды (тюнене -   277 саусуз). 

 Джонс Хопкинс атлы университет белгили этген тарихлеге 
кёре уа, битеу дунияда  бу ауруу  136,1  миллион адамгъа 
жукъгъанды.  COVID-19-дан ёлгенлени саны 2,93 миллиондан 
озгъанды.     

ТИКАЛАНЫ Фатима хазырлагъанды. 

Озгъан байрым ингирде 
Театрда ишлегенлени со-
юзу «Жылны бек иги театр 
ишлери» деген тёрели кон-
курсда   эслерча жетишимле 
этгенлени алгъышлагъанды. 
Анга аталгъан жыйылыу-
ну чыгъармачы биригиуню 
таматасыны  орунбасары 

Галимат Катанчиева  бла 
Къабарты-Малкъарны сыйлы 
актрисасы Фатима Чехмако-
ва бардыргъандыла. 

Галимат, пандемия бла 
байламлы болумну  хатасын-
дан, башха жылладача, уллу 
байрам эталмагъанларын 
белгилеп, ол зат ючюн актёр-
ладан кечгинлик тилегенди.  
Конкурс Уллу Ата журт уруш-
да Хорламны 75-жыллыгъы-
на аталгъанын да чертгенди.

Сахнагъа уа бек биринчи 
Музыка театрны солисти 
Жуболаны Жамболатны 
чакъыргъандыла. Махтау 
къагъытны анга   Джузеппе 
Вердини «Травиата» опе-

расында  (режиссёр Роман 
Добагов) жырлагъаны ючюн 
бергендиле. 

Конкурсха  Къулийланы 
Къайсын атлы малкъар  къы-
рал драма театр  Ж. Ануяны 
пьесасына кёре  салыннган 
«Антигона» трагедияны (ре-
жиссёр Атмырзаланы Маго-

мет),  Алий Шогенцуков атлы  
къабарты къырал драма 
театр  Биттирланы Эдуардны 
пьесасына кёре  салыннган 
«Черкесская жизельни» (ре-
жиссёр Мурат Калов), Борис 
Васильевни повестине кёре  
салыннган «А зори здесь 
тихие» деген оюнну (режис-
сёр Антон Понаровский), 
Музыка театр Дж. Вердини  
«Травиата» операсыны (ре-
жиссёр Алексей Доронин), 
Максим Горький атлы къырал 
орус театр Г.Х. Андерсенни 
«Снежная королева» деген 
жомагъын  (режиссёр Роман 
Добагов) кёргюзтгендиле. 

Аладан бек игиге Алий Шо-

генцуков атлы къырал драма 
театрны «А зори здесь тихие» 
деген оюну саналгъанды.  
Ол «Уллу Ата журт урушда 
Хорламны 75-жыллыгъы-
на аталгъан бек иги спек-
такль» деген номинацияда 
да биринчи болгъанды.  Ол 
оюнда «Бек иги актёр къа-

уумгъа»  Ахмед Хамурзов, 
Заира Мафедзова, Инна 
Багова, Регина Кошокова, 
Регина Курманова, Марьяна 
Кулова саналгъандыла. «Бек 
иги дуэт» – Фатима Макоева 
бла Лиуан Тамазовдула, «Бек 
иги сценографист» - Алексей 
Говязин эм Мурат Калов. 

«Черкесская жизель»  
спектакльде «Бек иги ти-
ширыу роль» деген номи-
нацияда Регина Кошокова 
биринчи болгъанды. «Бек 
иги хореографияда» - Кари-
на Петрусенкова. «Экинчи 
планлы  бек иги эр киши 
роль» дегенде – Кантемир 
Шипшев, «Экинчи планлы  

бек иги тиширыу роль» де-
генде уа  Куна Жекамухова 
бла Инна Багова белгиленн-
гендиле.  

«Антигонаны» салгъаны 
ючюн «Бек иги режиссёргъа» 
Атмырзаланы Магомет са-
налгъанды. Ол спектакльде 
оюну ючюн  «Жылны арти-
сти» деген сыйлы даража 
Жангоразланы Мажитге жет-
генди.  «Жаш фахму» деген 
а – Жангоразланы Саидагъа. 

Максим Горький атлы 
къырал орус театр салгъан 
«Снежная королевада» 
«Экинчи планда бек иги ти-
ширыу роль» деген номи-
нацияда Фатима Кушхова 
айтылгъанды. «Жаш фахму» 
дегенде  - Екатерина Попова 
бла Алим Сибеков. «Бек иги 
сценографист» а Алексей 
Доронин болгъанды. 

Музыка театрны «Трави-
ата» операсында «Бек иги 
тиширыу роль»  ючюн  Рок-
сана Кочесокова  бла Сехат 
Шогенова белгиленнгендиле. 
«Экинчи планлы  бек иги эр 
киши роль» дегенде  Рустам 
Абаев бла Алим Апшев, «Де-
бют» дегенде  уа – Жуболаны 
Жамбулат. 

Комедия жанрда бек иги 
артистлеге  Байзуллаланы 
Роза, Мамайланы-Жанго-
разланы Фатима, Жанна 
Хамукова, Оракъланы Замир, 
Вадик Мисостов эм Холам-
ханланы Къайсын саналгъан-
дыла. Къайсын  бу ингирни 
къурагъанлагъа, аланы иш-
лерине быллай багъа чыгъар-
гъанлагъа да ыразылыгъын 
билдиргенди эм бу махтауну 
спектакльлени салгъанла, 
алагъа къатышханла бла тенг 
этгенин айтханды.

МУСУКАЛАНЫ Сакинат.
СУРАТДА: саугъаланнгала-

ны къаууму.
Суратны ТОЛГЪУРЛАНЫ 

Камал алгъанды.

Комиссия

Жай солуу лагерьлени саны ёсерикди, алада 
къоркъуусузлукъну мадарлары къатыланырыкъдыла

Ахыры 2-чи бетдеди.

КъМР-ни  Урунуу эмда  социал къоруулау ми-
нистерствосунда Сабийлени эмда акъылбалыкъ 
болмагъанланы жай каникулларын къурау, 
саулукъларын кючлендириу жаны бла республи-
калы комиссияны кезиулю жыйылыуу ётгенди. 
Анга КъМР-ни Правительствосуну Председателини 
орунбасары Марат Хубиев, КъМР-ни Башчысында 
сабийлени эркинликлери жаны бла уполномочен-
ный Светлана Тлинова, бир-бир министерстволаны 
бла ведомстволаны, муниципал районланы бла 
шахар округланы жер-жерли  администрацияла-
рыны оноучулары  къатышхандыла. 

Нальчик шахар округну 
администрациясы бла  Сбер-
банкны республикада бё-
люмю жашау журт алыргъа  
льготалы ёнкюч берирча про-
грамманы бардырыргъа ке-
лишгендиле. Аны баш магъа-
насы ипотека алгъан инсанла-
ны  бир къауум категориясына  
шахарны бюджетинден ахча 
къошумчулукъ этергеди.  

- Жашау журт къоллу болуу 
проблема, эртте-кеч болса да, 
хар юйюрге да жетеди. Бизни 
баш борчубуз алагъа болу-
шургъады, ол санда  льготалы 
ипотека бла жалчытыргъа. 
Кёп болмай аллай келишим 

Сбербанк бла этилгенди. Анга 
кёре тёлеулени бир кесегин 
администрация кеси боюнуна 
алады. Сёз ючюн, субсидия-
ны  хайыры бла бир жолгъа  
ипотеканы  20 процентин 
жабаргъа неда 50 процентин 
рефинансированиягъа хай-
ырланыргъа жарарыкъды. 
Программагъа болумларын 
игилендирирге  излеген  кёп 
сабийли  жаш юйюрле, къол-
ларында  аналыкъ капитал-
лары болгъанла эм ючюн-
чю балалары ючюн тёлеуле  
этилликле къошулаллыкъ-
дыла. Болсада ала алгъадан  
жер-жерли администрацияны 

тизмесинде тутхучлукъ эти-
лирге тийишли къауумланы 
санында  болургъа керекдиле, 
- дейди мэрияда жашау журт 
департаментни таматасыны 
къуллугъун толтургъан  Заур 
Дударов. 

Сбербанкны республика-
да бёлюмюню таматасыны 
орунбасары  Азамат Озроков 
а, ала республикада жашагъ-
анланы  ышаннгылы партнёр-
ларыча, жашау журт керек-
ли  юйюрлеге не заманда 
да болушлукъ тапдырыргъа 
ачыкъ болгъанларын айтхан-
ды. Алай бла  былтыр банк 
3,4 миллиард сомну  2 минг 

ипотекалы ёнкючге  бергенди. 
Буруннгу жыл бла тенглеш-
диргенде ол 1,5 кереге кёпдю. 
Аны баш сылтауларындан 
бири - жангы журтланы ры-
ногунда къыйматлы програм-
маланы  ишлегенлери эм 
алгъыннгы фатарланы да 
багъаларыны тюше баргъан-
ларыды. Льготалы ипоте-
каны алыр ючюн жаланда 
мэриягъа неда Сбербанкны 
бёлюмлеринден бирине тий-
ишли къагъытла жарашды-
рып берирге керекди.   

МАГОМЕТЛАНЫ 
Сулейман. 

Энергетика

ДАРАЖА 

Сахнада бек игилеге – 
сыйлы саугъала бла грамотала

СЕБЕПЛИК  

Жашау журт алыргъа – ахча къошумчулукъ 

ОПЕРАТИВ ШТАБ

Огъары Малкъарда бу 
кюнледе Маданият юйге 
тынгылы ремонт этип баш-
лагъандыла. Ол «Мадани-
ят» миллет проектге тийиш-
лиликде бардырылады. Ол 
мекям  мында 1964 жылда 
ишленнгенди. Аны себепли 
иги кесек да тозурагъанды. 
Анга арт онбеш жылны 
ичинде тынгылы ремонт 

этилмей тургъанды. 
Энди мекямны терезе-

лери, эшиклери, поллары 
да алышындырыллыкъды-
ла. Къол жуугъан жерле, 
кабинетле, жылыу берген 
быргъыла да жангыртыл-
лыкъдыла, сахна да тюр-
ленирикди, тышы  кёзге 
ариу кёрюнюрча этилликди. 
Сакъатла ары къыйналмай 

ётер ючюн а босагъада пан-
дус орнатыллыкъды. Юйню 
тёгерегинде  кече чыракъла 
жанарыкъдыла.

Битеу бу ишлени тамам-
ларгъа ахча  федерал, 
республикалы эмда жер-
жерли бюджетледен бёлю-
неди. Битеу да  20 миллион 
сом къоратыллыкъды.

 Огъары Жемталада жол-
лагъа ремонт этиледи. Ол  
«Къоркъуусуз эм  тынгы-
лы жолла» деген миллет 
проектге тийишлиликде 
бардырылады. Биринчи 
болуп  къурулушну «Эски 
Черек-Жемтала-Сукан-Суу» 
автомобиль жолда баш-
лагъандыла. Анда  битеу 
да  13.44 километр жолгъа 
ремонт этилликди.

Тапландырыу ишле За-
рагиж бла Жемтала бир 
бирден айырылгъан жерден 
башланнгандыла. Элледе  
автомобиль жол игиленди-
рилгени бла къалмай,  аны  
жанлары да  кючлендирил-
ликдиле.  Дагъыда, башда 
айтылгъан программагъа 
кёре,  2024 жылны ахырына 
дери  Зарагиж, Жемтала 
эмда Огъары Жемтала эл-
лени орамларында  кече чы-
ракъла жанарча  этилликди.

  ХОЛАЛАНЫ Марзият 
хазырлагъанды.

Тапландырыу

ЖАНГЫРТЫУ

Миллет проектни хайыры бла

ПАРЛАМЕНТ

Вирусну ачыкъларыкъ энтта бир 
лаборатория къураллыкъды

Ахыры 2-чи бетдеди.

КъМР-ни Парламентини 
спикери Татьяна Егоро-
ваны башчылыгъында за-
конла чыгъарыучу орган-
ны президиумуну кезиулю 
жыйылыуу болгъанды. 

«Правительстволу сагъ-
атны» чеклеринде КъМР-ни 
саулукъ сакълау министри 
Рустам Калибатов  респу-
бликада коронавирусну 
жайылыууна къажау къал-
лай мадарла толтурулгъан-
ларын билдиргенди. Аны 

айтханына кёре, бюгюн-
люкде эки госпиталь иш-
лейди, алада 310 саусузгъа 
жер барды. 1-чи номерли 
шахар клиника больница-
да бла районла аралы кёп 
профильли больницада 
къуралгъан госпитальлада 
коронавирусдан  233 паци-
ент багъылады. 

Саулукъ сакълау учреж-
дениялада коронавирусну 
диагностикасы эм багъыу 
жаны бла  амбулатория 

ара ишлейди. Алада ауруу 
жукъгъанла бла байлам-
лыкъла жюрютген 2244 
инсаннга болушлукъ бери-
леди. Вирусдан ауругъан 
226 адам кеслерине  ам-
булатория халда къарата-
дыла. Керек болса, ала-
ны артыкъда къоркъуулу 
инфекцияла багъылгъан 
госпитальлагъа ашырлыкъ-
дыла.

Сау кюнню ишлеген са-
улукъ сакълау учреждени-
ялада ёпкелеге компью-
тер томография тинтиуле 
бардырыладыла. Битеу 
да бирге 89,2 минг тинтиу 
бардырылгъанды, ол санда 
быйыл – 17,6 минг. 

 РФ-ни Правительствосу-
ну бегимине тийишлилик-
де, былтыр октябрьде бла 
декабрьде федерал бюд-
жетден республикагъа 50,7 
миллион сом бёлюннгенди. 
Бу ахча  кеслерине амбула-
тория халда бакъдыргъан 
саусузланы дарманла бла 
жалчытыугъа къоратыл-
гъанды. КъМР-ни Саулукъ 
сакълау министерствосу да 
саусузлагъа дарманла тап-
дырыу  жаны бла мадарла 
толтургъанды. Алай бла 
кеслерине амбулатория 
халда бакъдыргъан 14,8 
минг саусузгъа дарманла 
хакъсыз берилгендиле. 



Интернет-версия: gazeta.zamankbr.ruЗ А М А Н

Къармашыу - Талай кюн мындан алгъа 
биз жамауат организацияла 
эм политика партияла бла 
жамауат консультацияланы 
бардырыу башланнганыны 
юсюнден айтхан эдик. Бю-
гюнлюкде бирге ишлерге ха-
зырлылыкъларын юч партия 
билдиргендиле. Былайда бу 
келишимле ачыкъ халда жа-
рашдырылгъанларын бел-
гилерге тийишлиди, алагъа 
къол башха партияла бла 
жамауат биригиуле да са-
лаллыкъдыла. Биз аланы 
хар бири бла байламлыкъла 
жюрютюрге хазырбыз, - де-
генди палатаны башчысы 
Хазратали Бердов.  

«Единая Россияны» бё-
люмюню толтуруучу коми-
тетини секретарыны орун-

басары Дмитрий Парафи-
лов Къабарты-Малкъарда 
айырыула бийик къурау 
даражада эм бузукълукъсуз 
ётюучюлерин чертгенди. 
«Жамауат къараучула ала 
бу жол да ачыкъ бардырыл-
гъанларына шагъатлыкъ 
этерге керекдиле. Айырыу-
ланы эсеплери тюз чыгъа-
лырлары партиялагъа бек 
магъаналыды», - деп къош-
ханды. 

«Справедливая Россия» 
партияны келечиси Руслан 
Токов бла ЛДПР-ны бёлю-
мюню башчысы Владимир 
Безгодько бу башламчы-
лыкъны ахшы жерлери ас-
лам болгъанын айтхандыла. 
Владимир Безгодько уа 
ала дагъыда социальный 

сетьледе да ишлериклерин 
билдиргенди. 

Айырыулада байламлыкъ-
ланы талай жаны бла тутар-
гъа белгиленеди: коммер-
циялы болмагъан секторну 
къараугъа къатышдырырча 
консультацияла бардырыу, 
бу жаны бла ахшы сынам-
гъа юйренирча проектлени 
тамамлау, жамауат къарау-
чуланы хазырларча юйретиу 
программаланы жараш-
дырыу, электрон эм басма 
информация органлада бла 
«Интернет» информация-
телекоммуникация сетьде 
билдириулени этиу. 

Палатаны, жамауат орга-
низацияланы бла политика 
партияланы араларында 
тауусулгъан келишимле-
ни проектлери палатаны 
официал сайтында - http://
опкбр.рф/ берилипдиле.

КУЛЬЧАЛАНЫ Зульфия. 
СУРАТДА: (солдан онгнга) 

Руслан Токов, Хазратали 
Бердов, Владимир Безгодь-
ко,  Дмитрий Парафилов.

Республиканы сабийлени эм жаш 
тёлюню чыгъармачылыкъ арасында, 
РАН-ны академиги Энейланы Тимурну 
хурметине аталып, «Къабарты-Мал-
къарны естественный илмуладан 
(астрономия, физика эм математика) 
кубогу» деген эришиу къуралгъанды. 

Бу эришиу Космонавтиканы кюню-
ню чеклеринде жаш тёлюню битеулю 
билимин ёсдюрюр, астрономиягъа, 
физикагъа, математикагъа сейирле-
рин къозгъар, командада ишлерге 
юйретир, башха-башха районладан 
окъуучуланы бла устазланы араларын-
да шуёхлукъ байламлыкъланы кючлер 
муратда бардырылгъанды. 

Турнирге тогъуз команда къатышхан-
дыла, аладан жарым финалгъа алты-
сы ётгендиле. Экинчи кюн аладан ючю-
сю къалгъандыла. Финалда Бахсан 
шахарны ючюнчю номерли мектебини 
командасы къытханды. Экинчи жерге  
Тырныауузну 5-чи гимназиясыны къа-
ууму чыкъгъанды. Сабийлени эм жаш 
тёлюню чыгъармачылыкъ арасыны ке-

лечилери уа ючюнчюле болгъандыла.
Окъуучула терен билимлерин, ай-

ныргъа, арымай-талмай ишлерге ха-
зырлылыкъларын ачыкълагъандыла,  
эришгенликге, бир бирлерине ыспас 

этгенлери бла таматаланы къууандыр-
гъандыла. Алчы командала кубокла, 
майдалла эм китапла бла саугъаланн-
гандыла. 

КУЛЬЧАЛАНЫ Зульфия.

Политика партияла бла 
байламлыкъны кючлей

Ол   мектепледе кюн-
дюзгю лагерьле  ишле-
риклерин да эсгертгенди. 
Жыл санлары 14-ден 18-ге 
жетген 4314 жашны бла 
къызны ыразылыкъларына 
кёре иш бла  жалчытыуну 
тюрлю-тюрлю мадарлары 
этилликлерини юсюнден 
да айтханды.  «Быйыл  жай-
да битеу да 10 мингден ас-
лам сабийге солургъа эмда 
саулугъун кючлендирирге 
онг тапдырыргъа белги-
ленеди»,- деп къошханды 
докладчы.

Андан ары ол бу айны 
экинчи жарымында сабий-

лени солууларын къурау 
бла байламлы болгъан 
организацияланы графи-
ги жарашдырыллыгъын, 
сайлау конкурсха къаты-
шырыкъ  багъыу учреж-
денияла тынгылы тинтил-
ликлерин, арт бир ненча 
жылны ичинде законда  
болгъан тюрлениуле да 
эсге алынырыкъларын бил-
диргенди. «Республикалы 
комиссия шахардан ты-
шында сабий  лагерьледе 
болумну, жолда  къоркъу-
усузлукъну жалчытыу, со-
лугъанланы саулукъларын 
кючлендириу къалай къу-
ралгъанын, аш-суу, куль-
тура, спорт программала 
не халда  болгъанларын 
дайым тинтгенлей тур-
лукъду,  контрольну бютюн 
къатыландырлыкъды»,-
дегенди. Предпринима-
тельле, реестрге кирмей, 
бу жумушну тамамларгъа  
деселе, алагъа  админи-

стратив тазир салыны-
рыгъын, ол а  миллионла  
бла  саналлыгъын да эс-
гертгенди.

Жыйылыуда  башхала 
да сёлешгендиле. Меди-
цина жаны бла къаллай 

мадарла этилликлерини 
юсюнден КъМР-ни  сау-
лукъ сакълау  министри-
ни орунбасары Татьяна 
Аникушина айтханды. Ол 
жууукъ  заманда районла-
да, шахарлада багъыу уч-
режденияланы башчылары 
бла кенгеш бардырыргъа 
белгиленнгенин, алада сёз 
кадрланы, процедура каби-
нетлени, терк болушлукъ 
берирча онгланы юсюнден 
барлыгъын билдиргенди. 
Коронавирусдан сакъла-
ныу мадарлагъа энчи эс 
буруллукъду, бет, къол 
къапла, дезинфекция зат-
ла да жюрютюу бек къаты 
сураллыкъды, дегенди.

Хайырланыучуланы эр-
кинликлери къалай  сакъ-
ланнганларына  надзор 
этиу эмда адамны  ыра-
хатлыгъы жаны бла феде-
ральный службаны КъМР-
де Управлениясыны баш-
чысыны орунбасары Луиза 
Кавкаева уа быйыл  сабий-

лени тургъан, жашагъан, 
ойнагъан жерлерине,  аш-
сууларына бютюн   къаты 
контроль  этилирге кере-
клисин чертгенди. «Сабий-
леге  жетгенде, аз да уллу 
кёллюлюк этерге арталлы-
да жарарыкъ тюйюлдю»,-
дегенди.

КъМР-де  МВД-ны жама-
уат низамны сакълау жаны 
бла  полициясыны  началь-
ниги Роберт Керефов а 
жай  солуу кезиу башла-
нырдан алгъа Россейни Ич 
ишле  министерствосуну 
жер-жерли органларында 
къуллукъ этгенле, МЧС-ни 
КъМР-де Баш управле-
ниясыны, ФСБ-ны жер-
жерли Управлениясыны 
келечилери объектлени 
террорчулукъдан, от тю-
шюуден сакълар ючюн не 
мадарла этилгенлерин, 
ала сабийлени  алыргъа 
хазыр болгъанларын бла 
къалгъанларын къаты тин-
тириклерин  билдиргенди.

Кенгешде саулукъ сакъ-
лау  учреждениялада иш-
легенлени аттестациялау 
КъМР-ни Гигиена эмда  
эпидемиология арасын-
да, аны филиалларында 
бардырылгъаны, аллай 
тюрлю сынаудан  эмда 
юйретиу дерследен 1500 
адам  ётерге кереклиси 
эсгертилгенди.

   Ахырында ишчи къа-
уумла белгиленнгендиле. 
Марат Хубиев а, график 
къабыл  кёрюлгенлей, 
мычымай ишни къолгъа  
алыргъа чакъыргъанды, бу 
магъаналы иш бла байлам-
лы болгъанланы  анга  жуу-
аплы кёзден къарарларын 
тилегенди.

ХОЛАЛАНЫ Марзият.
Суратланы автор

 алгъанды.

Быйыл 12 апрельде адам улу кос-
мосха учханлы 60 жыл толгъанды. 
Байрам бла байламлы Илмуну эм 
технологияланы жылыны чеклеринде 
Республиканы Т.К. Мальбахов атлы 
миллет библиотекасында Нальчик-
ни жетинчи номерли орта школуну 
тёртюнчю классыны окъуучуларына 
«Вехи космический эры» деген юйре-
тиу тюбешиу къуралгъанды.

Библиотекачыла окъуучулагъа Жер-
ни биринчи спутнигини (4 октябрь 
1957 ж.), Лайка итни орбитагъа учуу-
уну (3 ноябрь 1957 ж.), Айгъа жетген 
биринчи аппаратны (14 сентябрь 1959 
ж.), Юрий Гагарин космосха къалай  
учханыны (12 апрель 1961 ж.) эм баш-
ха айтхылыкъ ишлени юслеринден 
айтхандыла. Сабийлеге россейли 
алимлени планетоходну, орбитада 
станцияны, Марсха жетген биринчи 
аппаратны юсюнден тинтиулери да 
сейир эдиле. 

Ызы бла алагъа викторина бла 
«Вехи космической эры» деген китап-
сурат кёрмюч къуралгъандыла. Анда 
космонавтиканы мурдорун салгъан 
алимле К.Э. Циолковскийни, С.П. 
Королёвну, академик Энейланы 
Тимурну жашау жолларыны юсюн-

ден толу айтыла эди. Окъуучула 
Ю.Гагаринни, Г.Титовну, А.Леоновну, 
В.Терешкованы, Г.Гречкону сурат-
ларына къарай, иги кесек мычыгъ-
андыла. Китапланы юслеринден а 

библиотекачы Кереметланы Айсурат 
хапарлагъанды. Къонакълагъа «Наш 
Гагарин» фильмден юзюк кёргюз-
тюлгенди, космосну юсюнден жырла 
салыннгандыла.

Жай солуу лагерьлени саны ёсерикди, алада 
къоркъуусузлукъну мадарлары къатыланырыкъдыла

Ахыры. 
Аллы 1-чи бетдеди.

БЕЛГИЛЕУ

Космонавтиканы айныууну 
юсюнден – сейирлик тюбешиу

КУБОК

 Министр иммунизация-
ны юсюнден да айтханды. 
Жукъгъан ауруулагъа къа-
жау профилактика дар-
манланы салыу жаны бла 
миллет календарьгъа тий-
ишлиликде, вакцинация 
бардырылгъан жерлеге 
республикада коронави-
русдан жамауат иммуни-
тетни къурар ючюн къаллай 
жумушла толтурулургъа 
кереклисини планы бел-
гили этилгенди. Битеу да 
бирге «Гам-Ковид-ВАК» 
дарманны 30 752 дозасы 
келтирилгенди. Ол а план-
ны 7,7 проценти тенглиди. 
Къыралда эсепге салынн-
ган башха вакциналаны 
республикагъа келтирирге 
белгиленмейди. 

 Бюгюнлюкде дарманны 
биринчи бёлюмюн 19 592 
адам салдыргъанды, экин-
чисин – 12 132 инсан. Укол-
дан сора саулукъларына 
тарыкъгъанла болмагъан-
дыла. Республикада вак-
цинация 51 жерде барды-
рылады. Ала 13 медицина 
организацияда бла аланы 
бёлюмлеринде къуралгъан-
дыла. 

 Жыйылыуда Потреби-

тельлени эркинликлерин 
къоруулаугъа надзор эм 
адамны ырахматлы жашауу 
жаны бла федерал служба-
ны КъМР-де Управления-
сыны башчысы Жирослан 
Пагов да сёлешгенди. Аны 
айтханына кёре, респу-
бликада 476 208 тинтиу 
бардырылгъанды, битеу 
да бирге  аладан 472 930 
адам ётгендиле, ол санда  
43 329 саусуз больницадан 
тышында пневмониядан 
къыйналгъанладыла. Энтта 
104 344 инсан республи-
кагъа тышында келгендиле 
неда ауругъанла бла бай-
ламлыкъла жюрютгендиле.   
58 599 инсан тинтиуледен 
къайтарып ётгендиле, ау-
рууну багъыу къалай бар-
дырылгъанын билир мурат 
бла.

Ведомство тыш къы-
раллагъа барып келген 
инсанланы саулукъларын 
тинтиуге энчи эс бурады. 
ПЦР-тестни бергенледен 35 
инсаннга вирус жукъгъаны 
ачыкъланнганды.  

ОРВИ жайылгъан кезиуде 
болумну юсюнден айта, 
Жирослан Пагов быйыл 29 
мартдан 4 апрельге дери 
Нальчикде эпидемиология 
кёрюмдюле ёсмегенле-

рин, кесекле тийгенлени 
эм ОРВИ жагъылгъанла-
ны саны 37,3 процентге 
азайгъанларын чертгенди. 

 Бюгюнлюкде республи-
када тестле 10 лаборатори-
яда бардырыладыла, алай 
Нальчикни 1-чи номерли 
шахар поликлиникасын-
да энтта бир лаборатория 
ачаргъа мурат барды. Тест-
ле эм химиялы реактивле 
керекли тенгли бирдиле. 

Кенгешге СПИД эм жукъ-
гъан ауурланы багъыу эм 
профилактикасы жаны бла 
араны баш врачы Марина 
Иванова да къатышханды.  

Татьяна Егорова законла 
чыгъарыучу органнга ин-
санладан Психоневрология 
эмда Туберкулёзгъа къажау 
диспансерледе болумну 
осаллыгъына, алада та-
пландырыу жумушла жыл-
ла бла бардырылмагъанла-
рына тарыгъыула кёп кел-
генлерин  билдиргенди эм 
бу жаны бла къаллай ма-
дарла толтурулгъанларын 
билирге сюйгенди. Рустам 
Калибатов  эки учрежде-
нияны да ырысхы-техника 
базаларын игилендирирге 
кереклисин айтханды. Оз-
гъан ёмюрню 70-чи жыл-
ларындан бери жангыртыу 

жумушла жаланда Психо-
неврология диспансерни 
бир мекямында барды-
рылгъандыла. Министр 
учрежденияланы федерал 
программагъа къошар му-
рат бла жангы корпусланы 
проектлери хазырланнган-
ларын чертгенди. 

 Контроль эм регламент 
жаны бла комитетни баш-
чысы Кансаланы Елена 
коронавирус жукъгъанла-
ны саны кюнден-кюннге 
азая баргъаны жамауатда 
ауруугъа иммунитет къу-
ралгъанына шагъатлыкъ 
этемиди неда ол медици-
на тинтиуледен ётгенлени 
саны азайгъаны бламы 
байламлыды, деп соргъан-
ды.   Рустам Калибатов 
ауругъанла эмда ала бла 
байламлыкъла жюрютген-
ле азайгъанлары ючюн 
тестлени бардыргъанла 
да кёп болмагъанларын 
айтханды.

- Жамауатда иммунитет 
къурала барады дерчады. 
Андан сора да, вакцина сал-
дыргъанла да асламдыла,-
дегенди ол.

Урунуу, социал политика 
эм саулукъ сакълау коми-
тетни башчысы Хусейн Ка-
жаров эпидемиология хал 

осалгъа бурулса, госпиталь 
къаллай бир заманнга къу-
раллыгъын  билирге сюй-
генди. Министр госпиталь-
ны жарашдыргъанда аны 
керекли оборудование бла 
жалчытыу эмда къоркъуулу 
жерде ишлерча тийишли 
амалла къурау эм къыйын 
жумушла болгъанларын 
белгилегенди. Алагъа  2-3 
ыйыкъ къоратылыргъа бол-
лукъду. 

Депутатла коронавирус 
жукъгъанланы саны къа-
чан тохтаргъа боллугъуну, 
ПЦР-тинтиуле керти шарт-
ланы кёргюзтгенлерини бла 
къалгъанларыны, вирусну 
багъыу бла кюрешген врач-
лагъа тёлеулени юслерин-
ден соргъандыла. Ауруудан 
сакъланыуну ангылатыу 
ишни андан ары бардырыр-
гъа, санитар жорукъланы 
энтта толтурургъа тийишли 
болгъаныны, ауруу жукъ-
гъанына ишеклик болса, 
къаллай мадарла этерге  
кереклисини юслеринден 
да айтхандыла.

Жыйылыу жууаплы орган-
лагъа эсгертиулени къабыл 
кёрюу бла бошалгъанды.

КъМР-ни Парламентини 
пресс-службасы. 

Вирусну ачыкъларыкъ энтта бир 
лаборатория къураллыкъды

Быйыл Къабарты-Малкъар-
да  эл мюлк бёлюмню айны-
тыу программаны чеклеринде 
1,5 минг гектар чакълы  жерге 
терекле  салыр план  барды, 
деп билдириледи республика-
ны Эл мюлк министерствосу-
ну  пресс-службасындан. 

Кюн жылыула келгени бла 
аграрчыла къыстау къадалып 
кюрешедиле, бюгюнлюк-
де   жемиш тереклени  280  
гектарда орнатып бошагъан-
дыла.  Ала жангы технологи-
ялагъа кёре  бир гектаргъа 

2-4 минги  сыйынырча салы-
надыла.   

Белгилисича, терек бахчачы-
лыкъ республикагъа тёрелиди.  
Сёз ючюн, былтыр  жангы 
терек бахчала  1380 гектарда 
къуралгъандыла. Буруннгу 
жыл бла тенглешдиргенде, 
ол110 процентге кёпдю.   

Россейни Эл мюлк мини-
стерствосундан билдирген-
лерича, Къабарты-Малкъар 
арт жыллада терек бахчала 
жайыу бла  беш алчы регион-
ну тизмесине киреди.  Андан 

сора да, былтыр бардырыл-
гъан рейтингни эсеплерине 
кёре,  республика жемиш-
леден бла наныкъладан бай  
тирлик алып ,  биринчи жерге 
чыкъгъанды.    

Бусагъатда республиканы 
аграрчылары алма, кертме, 
эрик, балли кёгетледен сора 
да, башха жемишлени бла   
наныкъланы  да ёсдюрюрча 
мадар этедиле.   

МАГОМЕТЛАНЫ 
Сулейман. 

Жамауат палата

Терек бахчачыла – 
беш алчы регионну санында  

Ахыры. Аллы 1-чи бетдеди.

Къабарты-Малкъарны Жамауат палатасы 
юч политика партияны – «Единая Россия», 
«Справедливая Россия» эм Либерал-демо-
кратия партия (ЛДПР) -  регионда бёлюмлери 
бла Къырал Думагъа эм жер-жерли само-
управление органлагъа депутатланы айыры-
уда жамауат къарауну къурарча келишимле 
тауусханды. 

Социология сорууну эсе-
плерине кёре,  Майский 
шахарда жашагъанла жа-
мауат аслам жыйылгъан 
жерлени игилендириуню 
программасына Пушкинни 
темир жол станцияны къа-
тында ёсген  эменин къошу-
уну дурус кёргендиле. 

Таурухда айтылгъаныча, 
бу терек айтхылыкъ жазы-
учугъа белгили назмусун 
жазаргъа илхам бергенди. 
Ол табийгъат эсгертмеге 
саналады,  аны юсюнде 
орнатылгъан жазыуда уа 
1829 жылны 18 майын-
да оруслу поэт Гюржюге 
бара Пришибский къазакъ 
управленияда тохтагъаны 
билдириледи. Бусагъатда 
ол Майский шахар деген 
атны жюрютеди. Деменгили 
эменни къатында  классик-
ни жашау жолуну юсюнден 
хапарлагъан устазларына 
тынгылай тургъан окъу-
учуланы дайым кёрюрге 
боллукъду. 

Сайлаугъа шахарчылагъа 
дагъыда талай объект бе-
рилгенди:  Горький атлы 
орамда сквер, «Россия» 
маданият юйню аллында 
сабий оюн майдан, шахар 
паркны айбатландырыуну 
экинчи кезиую, Комаров 
атлы орамда велосипед 
жолчукъну бла Ленин атлы 
орамда жаяу жолчукъланы 
ишлеу. 

26 апрельден башлап 
30 майгъа дери майчы-
ла бу объектледен бирин 
сайларгъа боллукъдула, 
айырылгъан жерде 2022 
жылда жангыртыу ишле 
башланырыкъдыла. Къол 
кётюрюу онлайн халда 
б и р и к д и р и л г е н  и н т е р -
нет-платформада феде-
рал сайтда ётерикди. Аны 
адреси – 7.gorodsreda.
ru. Анга Россейни къайсы 
субъектинден да къатышыр-
гъа жарарыкъды.

ХАБИБУЛЛАХЛАНЫ 
Зульфия.

Сайлау

Пушкинни эмени – 
шахарны айбатландырыуну

программасында

Соруу-жууап

МИЛЛЕТ АРАЛАДА

Бу кюнледе Нальчикде  
Суратлау искусство-

ланы А.Л. Ткаченко атлы  
музейинде Уллу Ата журт 
урушда  Хорламгъа аталып 
«Юйюр альбом» деген 
сурат кёрмюч ачылгъан-
ды.  Аны «Единая Россия» 
партияны регион бёлю-
мю, Къабарты-Малкъарны 
Культура министерствосу 
эмда  «Умка» атлы юйюр 
клуб  деген жамауат би-
ригиу  къурагъандыла. Ол 
социал проект Президент 
грантланы фондуну болуш-
лугъу бла бардырылады.  
Ол, аты айта тургъанча, 
Уллу Ата журт урушха къа-
тышып, хорлам келтирген 
таматаланы эсде къал-

дырыргъа, тёлюлени ара-
ларында байламлыкъны 
кючлерге деген мурат бла 
бардырылады. 

Кёрмючню ачаргъа аны 
къурагъанла, ветеранла, 
республиканы жамауаты, 
ол санда иги кесек школчу 
сабий да келгендиле.  Къа-
барты-Малкъарны культура 
министрини орунбасары 
Къарчаланы Аминат, къыс-
ха сёзюнде бу уллу ишни 
этгенлеге ыразылыгъын 
билдирип, ветеранланы, 
ала уа бизде бусагъатда 
жаланда 38 боладыла, бу 
байрам бла алгъышлагъ-
анды.  

-Бюгюн мында тагъыл-
гъан хар бир сурат, 

фронтдан келген къагъыт 
да жигитликни, ётгюрлюк-
ню шагъатыдыла. Хар юй-
юрде да  сакъланадыла 
къанлы сермешге кетген, 
андан къайтхан, къайт-
магъан да ахлуларыны 
юслеринден быллай сыйлы 
эсгериуле. Бу архив до-
кументле бизни жигитлик 
тарыхыбызны юсюнден 
жангы тёлюлеге хапар ай-
тадыла. Алай бла аланы 

ата журтларын таматалача 
сюерге чакъырадыла, – де-
генди ол.

Республиканы Парла-
ментини Билим бериу, 

илму эм жаш тёлюню иш-
лери  жаны бла комите-
тини председатели Нина 
Емузова уа:  «Бек уллу 
байлыкъ былайда сизсиз, 
– дегенди, шинтикледе 
олтуруп тургъан вереран-
лагъа айланып. – Биз хар 
заманда да сизге бирча 
къайгъыралмайбыз. Заман 
барды, этербиз деп, арт 
болжалгъа салабыз кёп 
сизни къууандырыр ючюн 
этерик иги ишибизни, ариу 
сёзюбюзню да. Болсада не 
этсек да, айтсакъ да, биз 

сизге ыразылыгъыбызны 
толу билдираллыкъ тюйюл-
бюз, аллай уллу жигитлик 
этгенсиз сиз. Бу суратла 
кёп жылланы сакъланып 
турсала сюеме. Алагъа 
къарап, жангы тёлюле ата-
бабаларыны юслеринден 
ёхтемлик бла айтырча. 
Школчуланы  бары да кё-
рюрге керекдиле быланы». 
Ызы бла ол, кёрмюч бек 
сейир болгъанын чертип, 
ары келгенлени барына да 
саулукъ тежегенди. 

«Единая Россия» пар-
тияны регион испол-

комуну башчысы, КъМР-ни 
Парламентини депутаты 
Дмитрий Парафилов да 
айтханды ары келгенлеге, 
бу ишни къурагъанлагъа 
да ыразылыкъ сёзюн. Аб-
дуллаланы Мустафа уа, 
Нальчик шахарны Ветеран 
советини председатели, 
кеси бу къоркъуулу за-
манда келалмагъанына 
кечгинлик тилеп, видео бла 
сёлешип: «Биз ол уруш за-
манладан не бек узакъ бол-
сакъ да, анда сермешген 
жерлешлерибизни эсгериу 
тёлюлени бирге байлап 

турлукъду», – деп белгиле-
генди. Ызы бла ол «Умка» 
атлы жамауат биригиуню 
келечилерине,  Президент 
грантны къытып, Уллу Ата 
журт урушну ветеранла-
рына былай эс бёлгенлери  
ючюн  ыспас этгенди. 

Проектни авторларын-
дан бири – «Умка» атлы 

социал юйюр клубну тама-
тасы Ольга Красильникова: 
«Бизни чакъырыуубуз «Кеч 
болмазгъа!» деп алайды. 
Заман жандауурсузду, ве-
теранла кетип барадыла 
жашаудан. Биз а алагъа 
дайым эс бёлюрге заман 
тапмайбыз.  Ол а бизни ба-
рыбызны да баш борчубуз-
ду  аллай къанлы урушда 
Хорлам келтиргенлени ал-
ларында. Ма ол себепден 
къатыбызда болгъан вете-
ранланы унутургъа керек 
тюйюлбюз», – дегенди эм 
ары келгенлени иги ишле-
ге, ариу айтыргъа да заман 
табаргъа чакъыргъанды. 

Клубну ишини юсюнден 
хапарлап, ол таматалыкъ 
этген биригиуде ишлеген 
жашла бла къызла он ве-
теранны юйюрлеринде 
фотосессияла этгенлерин,  
къырал саугъаланы да 
суратха алдыргъанларын,  
эскилени да цифра халгъа 
келтиргенлерин, ала ба-
рысы да дискледе да бол-
гъанларын   билдиргенди.  

Къабыргъаладан вете-
ранланы жаш, ариу 

суратлары къарайдыла. 
Бир къауумун «Нальчикни 
115-чи  Кавалерист дивизия 
атлы излеу отряды» деген 
жамауат биригиу келтир-
генди кёрмючге, башхала-
рын а – энчи адамла, кес-
лерини юйюр архивлерин-
ден чыгъарып. Эски, жангы 
суратла да къоншулукъда 
тагъылыпдыла. Эрттегиле-
ни авторлары толу белгили 
тюйюл эселе да, бюгюннгю 
суратланы уа республикада 

бу ишде хунерлери болгъан 
суратчыла алдыргъанды-
ла. «OLS STUDIO» атлы 
фотостудия уа ветеранла-
ны суратларын хакъсыз эт-
генди. Анда ишлегенлеге, 
ала уа Михаил Сенич, Вик-
тор Жулин эмда  Галимат 
Абитовадыла, энчи ыспас 
да этилгенди. Кеслерини 
юйюр альбомларындан а 
Къараланы Элина,  Алия 
Ворокова эм Мирзоланы 
Камила келтиргендиле.

Эски суратладан фронт-
чуланы жаш,  жарыкъ бет-
лери къарайдыла. Заман ол 
замандан тохтап, бюгюнн-
ге сакълагъан адамланы 
къарамларындан, ышары-
уларындан кёзюнгю  алал-
майса, аллай бир жашырын 
тазалыкъ барды алада. 
Андан ары бара барсанг а, 
таматаракъ, кёкюреклери 
орденледен, майдалладан 
толгъан  жигитле къарай-
дыла санга.  Ала парадлада 
барадыла, тюбешиуледе 
бир бирлери бла жарыкъ 
саламлашадыла, заводла-
да, сабанлада ишлейдиле…

Бир экспозиция уа ол 
замандагъы агитация 

плакатладан къуралгъан-
ды: «Хорлам бла!», «Бер-
линнге дери жетерикбиз!», 
«Мени атам жигитди! Сен 
а?», «Насып жулдузну тю-
бюнде…», «Сен насыплы 
боллукъса!»… Мияла тю-
бюнде витриналада уа – 
жигитлеге аталгъан китап-
ла, аланы тарыхха кирген, 
бюгюн да ёхтемлик берген 
жолларыны  юслеринден 
эсгериуле турадыла.

Ветеранланы кёрмючню 
ачылгъаны бла алгъыш-
лай,  Нальчикде Искус-
стволаны 1-чи номерли 
школуна жюрюген сабийле 
тепсегендиле эм жырлагъ-
андыла. Проект 18 апрель-
ге дери бардырыллыкъды. 

КЕРТИЛАНЫ Сакинат.

- Эм биринчиден, Россейни банкы-
ны политикасы тюрленнгенди. 2014 
жылгъа дери ол долларны бир энчи 
коридорда тутханды, ызы бла аны эт-
мей башлагъанды. Аны ючюн башха 
тюрлениуле жыйылгъандыла,- деп 
жууаплайды соруугъа Россейни 
бийик экономика школасыны про-
фессору Константин Егоров. –Дол-
ларны курсун тохтаусуз инфляция 
кётюргенди.

Экинчиден, 2006 жылгъа Россей 
экономика ёсюуню толкъунуна кир-
генди, андан бери ол ючюнчю кри-
зисни сынап келеди. Ючюнчюден, 
нефтьге багъала нулевой жыллада 
тохтаусуз ёсгендиле, бусагъатда да 
ала тохташыулу тюйюлдюле.

Андан сора да, 14 жыл мындан 
алгъа запад къыралла бла байлам-
лыкъларыбыз кенгере баргъандыла, 
шёндюгюлю РФ уа санкциялагъа 
тюшюпдю, инвесторланы экономи-
кабызгъа ышаныулукълары жокъду, 
аны бла бирге тыш къыраллы валю-
таны келиую азайгъанды.

Россей-къытай 
вакцинаны ким сатып 

аллыкъды?
- Бу вакцина Къытайда жарашды-

рылгъанды, регистрациясы этилген-
ден сора аны Подмосковьяда чыгъ-
арып башларыкъдыла эм халкъны 
асламлы вакцинациясына хайыр-
ланырыкъдыла, - деп ангылатады 
вакцинаны Россейде сынап кёрген 
компанияны медицина бёлюмюню 
таматасы Николай Додонов. – Аны 
бир кере кийиредиле. Ол адамны 
аденовирусуну 5-чи тюрлюсюню 
мурдорунда жарашдырылгъанды, 
«Спутник V» вакцинаны бир ком-
поненти да андан этилгенин эсгер-
тейик.  Дарман клиника сынауланы 
битеу урумларын ётгенди.

Ючюнчю урумну сынаулары Рос-
сейде да бардырылгъандыла. Кесле-
ри ыразылыкълары бла аны салдыр-
гъанлада 92,5 процент бийик титрли 
антителалары къуралгъандыла, 
башха чыгъаргъа боллукъ осал бо-
лумла эсленмегендиле. Алгъыннгы 
белгиленнген халкъла аралы тинти-
улени эсеплерине кёре, вакцинаци-
яны 14-чю кюнюнден башлап жукъ-
гъан аурууну къыйыннга айланыуун 
болдурмауда аны 95-процентлик 
хайырлылыгъы ачыкъланнганды.

Экспертле вакцина тышына чыгъ-
арылып сатылыргъа да болллукъду, 
дейдиле. Къытайдан сора да, ол 
Мексикада бла Пакистанда дурус 
кёрюлгенди.

Уллу суу кётюрюлюуле 
сакъланамыдыла?

Бир-бир регионланы метеороло-

глары белгилегенлерича, быйыл 
къарны къалынлыгъы мардадан 
бир ненча кереге кёп болгъанды. 
Аны бла бирге климатлы жазны 
келиую (жорукъдача, ол 27 мартдан 
башланады) бир ненча ыйыкъгъа 
артха созуллукъду.  Жазны кечирек 
келиуюню сылтауу терк эм узакъгъа 
созулгъан кюнню кезиуден кезиуге 
жылыугъа айлана тургъаны болур-
гъа боллукъду. Ол а Орта орус тюзде 
суу кётюрюлюулени къозгъарыкъды. 
Алай Росводресурслада уллу суу 
къобууланы эм андан чыгъарыкъ 
къыйын болумланы сакъламайдыла.

- Баям, Европалы Россейни ор-
тасында суу кётюрюлюуле мартны 
ючюнчю кесегинде башланырыкъ-
дыла, - дейди Гидрометцентрни 
илму таматасы Роман Вильфанд. 
Росгидрометни Болумла арасыны 
башчысы Юрий Варакинни айтха-
нына кёре уа, Россейни къыбыла 
жанында суу къобуугъа эм къор-
къуулу кезиу озгъанды эм къыйын 
болумла эсленмегендиле. Уллу че-
рек суу жыйылыулада – Итил сууда, 
Окада, Шимал Двинада, Енисейде, 
Ленада эм бирсиледе – суу кётюрю-
люу болумла артдаракъ башланы-
рыкъдыла, аны бла бирге ала ахыр 
5-7 жылда болуучуладан кючлюрек 
болургъа боллукъдула.

Зэклеге Арктиканы та-
залатырыкъмыдыла?
Хау, ФСИН бла Красноярский 

крайны таматалары эм Норильск 
шахарны администрациясы 2020 
жылда келишим тауусхандыла. 
ФСИН-ни терсликлери ючюн жа-
мауатдан айырмагъанлай азап сы-
натыуну толтуруу управлениясыны 
таматасы Елена Коробкованы 
айтханына кёре, Норильск тюзетиу 
арагъа 56 адамгъа мекям бёлгенди. 

Ол белгилегенича, Архангельск 
областьда 16 законсуз кир-кипчик 
жыйылгъан уллу жерлени тазаланы-
уун сакълайдыла эм ФСИН Арктика 
зонаны тазалау организацияла бла 
бирге ишлерге хазырды: «Тутулуп 
тургъанланы урунууну амалы бла 
тюзетиу ишге сейирибиз барды, алай 
бла биз изленнгени тенгли бир кюч 
тапдырыргъа хазырбыз».

Экологла ангылатханларыча, Ар-
ктика, нефть чыгъарылгъандан 
эм аскерчилени тургъанларындан 
сора, темир сыныкъладан бла тот 
этген бочкаладан толупду. Бир кере 
тындырылгъан тазалау азлыкъ эте-
рикди, кир-кипчик бек кёп жыйыл-
гъанды.  Аны жаланда жай айлада 
кетерирге боллугъун эсге алсагъ 
а, бютюнда.  Андан сора да, кир-
кипчикни бирге къаты къысдыртып 
Уллу жерге чыгъарыргъа тийишлиди. 

Бизден бирси къы-
раллагъа къаллай аш-
азыкъ тапдырылады?
- Ахча бла алып къарасакъ, биз-

ни агропромышленный экспорт, 
2019 жыл бла тенглешдиргенде, 20 
процентге ёсюп, 30, 7 миллиард 
долларгъа жетгенди.  Алгъыннгы 
рекордха кёре тонналада да бар-
ды ёсюм, - дейди Россей экспорт 
араны проектини таматасы Денис 
Казанников. -  Аслам халда мирзеу 
чыгъарылгъанды тышына. Ол битеу 
да файдадан 33,5 процент болгъан-
ды. Экинчи жерде (17,3 процент) 
чабакъны эм тенгиз продуктланы 
экспорту болгъанды. Жау продук-
ция 16,2 процент файда бергенди, 
аш-азыкъ эм жарашдырыучу про-
мышленность 14,7 процент, эт 2,9 
процент, сют 1 процент.

 Мирзеуню уллу алыучулары Тюрк 
эм Египетди, чабакъны уа – Къытай 
бла Юг Корея. Жау продукцияны РФ 
асламысында Къытайгъа, Тюркге, 
Индиягъа сатханды, эт продукцияны 
– Къытайгъа, Вьетнамгъа эм Укра-
инагъа.  Сютден жарашдырылгъан 
затланы баш алыучулары Къазах-
стан бла Украинады, жарашдырыл-
гъан аш-азыкъны уа – Къазахстан 
бла Белоруссия.

Эр кишиле кёбюрек 
нек ауруйдула?

Макмастер университетни (Кана-
да) алимлерини тинтиулери кезиулю 
кере шагъатлайдыла: эр кишилени 
аурууладан генетика къорууланыу-
лары тиширыуладан эсе къарыусу-
зуракъды. Аны ючюн жюрек, къан 
тамыр, жик ауруула, ауутистлик, 
подагра алада кёбюрек чыгъадыла.

- Аны эр кишилени жашауларыны 
орталыкъ ёлчемлери азыракъ бол-
гъаны бла да ангылатырчады, врач-
лагъа ала теркирек келгенлерине да 
къарамагъанлай, - дейди Россейни 
терапевтлерини илму медицина 
биригиулерини вице-президен-
ти, профессор Леонид Лазебник. 
–  Жюрек-тамыр ауруу дунияда 
ёлюмлени эм уллу сылтауларындан 
бириди, тиширыулада ол кечирек 
айныйды эм жумушагъыракъ ётеди. 
Миокард инфаркт окъуна алада 5-6 
кереге азыракъ тюбеучюдю.

Врачла тиширыуланы эстрогенле 
къоруулагъан сунадыла. Ол гормон-
ла «ахшы» холестеринни ёлчемин 
кёбейтип, коронар тамырланы тап 
халда тутуугъа себеплик этедиле».

Федерал газетлени материал-
ларына кёре ЖАНГУРАЗЛАНЫ 

Нажабат хазырлагъанды.

ТАРЫХНЫ 
СЁЗСЮЗ ШАГЪАТЛАРЫ

Озгъан  ыйых кюн Наль-
чикде  Владимир Вороков 
атлы Маданият фондда   
Украинаны  айтхылыкъ 
жазыучусу Тарас  Гри-
горьевич Шевченкогъа 
аталгъан  адабият-музы-
калы  ингир болгъанды. 
Аны   «Днипро»  маданият 
ара къурагъанды. Бу иш 
кеси да  поэт туугъанлы 
207-жыллыгъына жора-
ланнганды. 

Ингирге келгенле хазна 
къалмай барысы да  мил-
лет кийимледе эдиле. Ол 
кюн  поэтни  назмулары 
орус, украин, лак, къабар-
ты эм малкъар тилледе да  
айтылгъандыла.  

Поэзияны байрамын  

фондну председатели Лю-
аза Макоева  ачханды эм 
бардыргъанды. «Днипро» 
маданият араны башчысы 
Злата Хоренко уа Тарас 
Шевченкону юсюнден   кёп 
сейирлик шартла келтирип  
хапарлагъанды.  Андан 
сора да,  ол: «Биз бары-
быз да  СССР-ден  чыкъ-
гъанбыз, ма бу  ингир а 
анга шагъатды. Жюзден 
артыкъ  миллетни келечи-
лери жашагъан  Къабар-
ты-Малкъарда  биз да, бир 
тюрлю бырнаклыкъ сына-
май, башха миллетлени 
араларында  къарындаш-
ла, эгечлеча  бир бирни 
ангылап жашайбыз. 

Маданият фонд а ре-

спублика да жашагъан 
халкъланы  келечилерин 
эрттеден бери да  бирик-
дирип келеди. Мында кеси 
миллетинги культурасын, 
искусствосун, адет-тёре-
лерин  сакълагъан, анга  
ёсюп келген тёлюню юй-
ретген, башхаланы да ала 
бла шагъырей этерге онг 
берген аламат  жерди.

Ахырында  назмула окъ-
угъанлагъа, аланы ана 
тиллерине кёчюргенлеге 
да  фондну  эмда  «Дни-
про»  ма даният  араны  
атындан грамотала бе-
рилгендиле.

ХОЛАЛАНЫ Марзият.
Суратланы автор 

алгъанды.

Украинлы поэтни назмулары 
кёп тилледе эшитилгендиле

Кёрмюч

-Нина Харуновна, шён-
дю кёп  ата -ана ла  са-
бийлерини билимлери, 
къылыкълары,адеплери  
ючюн да школ жууаплы 
сунадыла. Ол алаймыды?

 -Сёзсюз, сабийлери-
бизни аягъы юслерине 
салыуда юйюр бла школ 
бирге болургъа керекдиле. 
Жарсыугъа, арт жыллада 
ата-анала окъуу юйледен 
узайгъандыла. Бир-бирле 
Россейни уллу шахарла-
рында  ишлерге кетипди-
ле, башхала уа базарда 
эрттенликден ингирликге 
дери  сюеледиле. Не эт-
синле, ала да  шёндюгю 
болумлада башларын ке-
чиндиредиле. 

Алай былайда  бир уллу 
палах барды: бала бла ата-
ананы араларына сууукъ-
лукъ киреди. Неден да бек 
сабийге сюймеклик керек-
ди. Ол а юйюрде да, жаш 
адамларыбызны ичинде 
окъуна азая барады, къу-
руй тургъанча… Бусагъат-
да  таза сезимлени юсюн-
ден хапар жокъду, битеу 
дуния мюлкге, ахчагъа, 
байлыкъгъа бурупду эсин. 
Ол бек жарсырча  шартды.

-Сиз кесигизни ата юй-

югюзню эсгерсегиз эди.
-Мени ата  юйюм сюйме-

кликден толу эди. Анабыз 
барыбызны да музыка ин-
струментледе согъаргъа 
юйретип, биз кесибиз юйюр 
ансамбль къурагъан эдик. 
Сейирлик библиотекабыз 
да болгъанды. Бабух, ариу 
анабыз, замансыз кетген 
эди жашаудан. Алай ата-
быз огъурлу адам болгъа-
ны ючюн жунчумагъанбыз. 
Мен аны  къаллай терен 
акъыллы, адепли адам 
болгъанын энди ангылай 
келеме. Юйде жайны не 
исси кюнюнде да не къара 
ишге сюелсе  да, биз аны 
кёлексиз кёрмегенбиз.Са-
бийге хурмет этмесенг, ол 
да этмейди хурмет.

Дагъыда мени титирет-
ген зат: сабийлерине да, 
аланы къатларында башха 
адамлагъа да ата-анала 
айтмагъан аман сёзле-
ри къалмайды. Терсдиле. 
Атам жашагъан ёмюрюнде 
бизни къатыбызда  бир 
эриши сёз айтмагъанды. 
Къалай сокъуранама  мен 
анга хурмет этгеними, 
жюрегимден сюйгеними 
заманында ачыкълаял-
магъаныма. Айхай,  ол да 

бизден, биз да андан уяла, 
алай жашагъанбыз.

-Ачыкъ айтханда, шён-
дюгю устазла бла сизни  
заманыгъыздагъыла бир 
бирлерине ушамагъан 
сунама.

-Заман кёп затны тюр-
лендиреди. Алгъын школ-
да бек иги окъугъанла 
устазны усталыгъын сай-
лай  эдиле. Энди уа болум 
тюрленнгенди. Шукур, арт 
жыллада къырал аслам 
эс бурады устазны ишине, 
иш хакълары да бийигирек 
болгъанды.

Школ сабийлени жамау-
атда жашаргъа юйретеди.
Къарыусуз окъугъанланы 
ата-аналары тюнгюлмей, 
сабийлерине ийнанганлай, 
алагъа болушуп турургъа 
борчлудула. Бир-бирле, 
окъуугъа жетгенде: «Шён-
дю иш да жокъду, окъуу 
неге керекди?»-дейдиле. 
Бир кюн окъуна ишлемесе 
да  балагъыз, керекди окъ-
уу. Бизни атабыз билимли 
адам болмаса  эди, биз, 
аны сабийлери, окъуугъа 
итинирик тюйюл эдик. 

Былайда дагъыда бир 
затны чертирге сюеме: бир 
кюн болмагъан иш  экинчи 

кюн чыгъып къалады, би-
лим а тот этмейди, керек 
болады, эртте-кеч болса 
да. 

-Сизни эки жашыгъыз 
да, беш туудугъугъуз да, 
шукур, билимли да, иги да 
адамладыла. Жарсыугъа, 
жашланы атасы Байчекку-
ланы Алим жашаудан за-
мансыз кетгенди… Сизни 
къайын анагъыз Чеченла-
ны Апу беш жашын кеси 
ёсдюргенин билеме.

-О, ол аллай огъурлу 
адам эди!  Бу юйде, мени 
ата юйюмдеча, музыкагъа 
сюймеклик жашай эди, 
биринчи таулу композитор 
Абидин ёсгенди ол тыпыр-
да. Къайын анам къызыча 
кёргенди мени. Жашла 
бир бирге билеклик этип 
жашай эдиле. Кёп ариу сёз 
эшитгенме анда. Билеми-
сиз, таулу халкъ алгъын 
бек ариу тилли эди. Бизде 
ёлгенни юсюнден хапар 
айта эселе да биреуге эм 
алгъа:  «Сен кёп жаша 
ансы…»-деп башлайды-
ла. Ата-бабаларыбызгъа 
ушаргъа итинип, тилибиз-
ни тазаларгъа борчлубуз. 

Таулу юйле ариу, огъурлу 
сёзледен толсала сюеме. 
Эллерибизде тазалыкъ 
тышындан келгенле сейир 
этерча болсун. Таулу адам 
ишден тоймайды, иш кёл-
люлюк - бизни миллет шар-
тыбызды, аны тас этмезге 
керекбиз. 

Жаш адамларыбызны 
бирчиги окъуна терс жол-
гъа тайгъанын эшитсем, 
жюрегим къыйналады. 
Арабызда бир балабыз-
ны да тас этмез ючюн 
бирлеширге керекбиз. Аз 
санлы халкъбыз да, кёп 
болайыкъ. Бир жашыбыз, 
къызыбыз да юйюрсюз 
къалмасынла. Биз, «кёч-
гюнчюлюкню синдромун» 
хорлап, къууанып жашар-
гъа борчлубуз. 

БАЙСЫЛАНЫ Марзият.

Къабарты-Малкъарны билим бериу сферасында 
бек белгили, сыйлы адамладан бири  педагогика ил-
муланы доктору  Байчеккуланы Нина Харуновнады. 
Ол кёп жылланы педагогика колледжге башчылыкъ 
этгенди, Шимал Кавказда педколледжлени бирикди-
риуге уллу къыйын салгъанды. Бусагъатда да Нина 
Харуновнагъа кёп устазла сёлешип, акъыл сёз сурай-
дыла. 

Ол чынтты таулу юйюрде  ёсгенди: Созайланы 
Харунну бла Бабухну онбир сабийлери иш кёллю-
люклери, билимге итиниулюклери бла сюйдюртген-
диле кеслерин халкъгъа. Бюгюн биз да Нина Хару-
новнагъа бир ненча соруу бергенбиз. Аны оюмлары 
терендиле, ариудула.

Ушакъ

«Иш кёллюлюк бизни миллет 
шартыбызды, аны тас этмезге керекбиз»

АТТАЛАНЫ Жамал

,

ТУРИЗМ

Билим 

РФ-ни Къырал Думасы 
«Россей Федерацияда ту-
ризм ишни мурдорлары» 
федерал законну экскур-
соводланы, гидлени эм 
инструкторланы ишлерин 
къурау жаны бла бёлю-
мюне тюрлениуле кийир-
генди, деп билдиредиле 
республиканы Курортла 
эм туризм министерство-
сундан.

Законнга тийишлиликде 
энди экскурсоводла атте-
стацияны ётерге  борчлу-
дула, сора бу ишни жангыз 
да Россейни гражданлары 
тамамлаяллыкъдыла. Тыш 
къыралланы келечиле-
рине экскурсоводла, гид-
тилманчла болургъа эркин 
этилмейди, аланы къы-
раллары бла Россей энчи 
келишимле тауусмагъан 
эсе. Аны бла бирге алагъа 
алыкъа инструкторла-про-
водникле болургъа уа жа-
рарыкъды. 

Аттестатланы регион-
лада туризм жаны бла 

жумушланы тамамлагъан 
власть органла да къу-
ралгъан комиссияла бер-
ликдиле. Экскурсоводла 
жангыз да аттестацияны 
ётген регионларында иш-
леяллыкъдыла. Миллет 
эм регионла аралы турист 
маршрутлада уруннганла 
уа аттестатларын регион-
ла аралы комиссиялада 
алаллыкъдыла. Бу жумуш 
ючюн къырал пошлинаны 
тёлерге керек боллукъду. 
Ростуризм экскурсоводла-
ны эм гид-тилманчланы, 
и н с т р у к то р - п р о в о д н и -
клени кесини официал 
сайтында бирикдирилген 
федерал реестрде эсепге 
саллыкъды. 

Андан тышында,  ин-
структорла-проводникле 
беш жылгъа бир кере про-
фильли коммерциялы бол-
магъан организациялада 
да аттестацияны ётерге ке-
рекдиле, аланы реестрле-
ри Ростуризмде бериледи. 
Инструкторла профильли 

орта неда къошакъ билим 
алыргъа, усталыкъларына 
кёре стажировканы ётерге 
неда бир жерде ишлеп 
сынам жыяргъа да бор-
члудула.  

 Экскурсоводну неда гид-
тилманчны ишин эркин-
ликсиз бардыргъанлагъа 
тазир салынырыкъды: фи-
зический лицолагъа  3-5 
минг,  къуллукъчулагъа  
5-10 минг, юридический 
лицолагъа 15-30 минг. Ат-
тестатсыз инструктор-про-
водник болгъан граждан-
лагъа 2-10 минг тёлерге 
тюшерикди, къуллукъчу-
лагъа 15-30 минг, юриди-
ческий лицолагъа уа 30-50 
минг. 

Аттестациясыз ишлерин 
ара дин организацияланы, 
музейлени келечилери 
эм экскурсияланы билим 
бериуню чеклеринде бар-
дыргъанла тамамлаял-
лыкъдыла.

ХАБИБУЛЛАХЛАНЫ 
Зульфия.

Хасанияны  16-чы номер-
ли орта школунда 2020-2021 
окъуу жылда «Точка роста» 
деген ара ачылгъанды. Был-
лай арала битеу Россейде 
«Шёндюгю школ» деген 
проектни чеклеринде ишлеп 
башлагъандыла, аланы баш 
муратлары гитче шахарлада 
эм элледе да, тюз уллу ша-
харладача, тынгылы билим 
бериудю. 

Мектепни директору Чо-
чайланы Любовь орунбасар-
лары Маргарита Шутованы  
эм Хуламханланы Юлияны 
болушлугъу бла сабий чыгъ-
армачылыкъгъа аламат 
жер къурагъанды. «Точка 
ростагъа»  информатиканы 

устазы Мечукаланы Ахмат  
башчылыкъ этеди. Эки ка-
бинет кючлю ноутбукла 
бла жалчытылыннгандыла, 
дагъыда 3Д - принтер, шах-
матла, манекен тренажёрла 
алыннгандыла. 

Энди  сабийле биринчи 
медицина болушлукъ этерге 
манекенледе юйренедиле. 
Дагъыда школчула смарт-
фонлагъа программала 
жазадыла, кеслери сайтла 
къурайдыла. Ноутбукла-
да дизайннге бла модели-
рованиягъа программала 
салыннгандыла. Бу жан-
гы амалла окъуучуланы 
кёллендиргендиле, энди 
ала, къошакъ билим берген 

учреждениялагъа кружо-
клагъа жюрюмей, школда  
терен, тынгылы билим ала-
дыла. Андан сора да, устаз-
ланы башчылыкълары бла 
проект – тинтиу ишле бла 
кюрешедиле. 

Хуламханланы Юлия: 
«Дерследен тышында чыгъ-
армачылыкъ иш бла кюре-
шиу сабийлени араларында 
шуёхлукъну кючлендирген-
ди, устазла бла окъуучула да 
энди бир бирлерин игирек 
ангылайдыла. «Точка роста» 
арада  ушакъ  халда шён-
дюгю дунияда жарсыула 
сюзюледиле, ары жюрю-
генле бир бирлерине тын-
гыларгъа юйренедиле, бир 

затны юсюнден кёп  тюрлю  
оюмла  болургъа боллугъун 
да кёредиле», - дегенди. 

Шахматла ойнаргъа да 
кёпле сюйгенликге, аллай 
амал жокъ эди. Энди мында 
бу жаны бла да болум игиге 

тюрленнгенди. Ата-анала 
да бу башламчылыкъгъа 
бек ыразы болуп, къууанып 
тюбегендиле.

БАЙСЫЛАНЫ Марзият.

Элледе да, тюз уллу 
шахарладача Россейни фу тболдан 

«Олимп» биринчилигини 22-
чи - 23-чю турларында «Спар-
так-Нальчик» хорламла бла 
къууандыралмагъанды. 22-
чи турда ол Новокубанскны 
«Биолог» командасы бла 
тюбешгенди, жарсыугъа, 1:0 
эсеп бла да къытдыргъанды. 

23-чю турда уа спартак-
чылагъа къаршчы Ново-
российскни «Черномореци» 
тургъанды. Ала «Олимпни» 
биринчи кесегинде да ойнагъ-
андыла, ол заманда нальчик-
чиле хорлагъан эдиле. Алай 
бу жол бизникиле ахшы эсеп-
ни къайтаралмагъандыла.

«Спартакны» къауумунда 

Антипов, Сундуков, Макоев 
(Ольмезов, 19), Тебердиев, 
Шумахов, Хачиров, Ашуев 
(Баксаноков, 53), Жангуразов 
(Богатырев, 68), Апшацев 
(Дзамихов, 76), Паштов, Гете-
риев ойнагъандыла.

Запасда И.Карданов, Ора-
заев, Белоусов, Колесников, 
Дохов тургъандыла. «Черно-
морецни» санында Аверкиев, 
В.Гараев, М.Омаров, Муста-
фин, Машезов, Ахмедханов 
(Барцов, 90+), Климов (Па-
цев, 82), Антонов (Панамарев, 
73), Чалый (Будагян, 90+), Ки-
риленко, Тимошенко (Матю-
шенко, 68) келгендиле. Запас-

да кезиулерин Аз.Шогенов, 
Гришин сакълагъандыла. 
Судьяланы къуллукъларын 
Алексей Иванников, Денис 
Мирошник (экиси да  Ставро-
польдан), Давуд Магомедов 
(Махачкъала) толтургъанды-
ла, матчны инспектору Фе-
ликс Шикерханов (Дербент) 
болгъанды. 

Оюн эки къомандагъа тынч 
ётмезлиги алгъадан да ачыкъ 
эди. «Черноморец» кючлю ко-
мандады, турнир таблицада 
ючюнчю жердеди, «Спартак» 
а – сегизинчиде. Хорлам 
бизге таблицада кётюрюлюр 
муратда керек эди, алагъа уа 
жерлерин тас этмез ючюн. 

Алай, баям, нальчикчилеге 
хорламгъа итиниулюк жет-
мегенди. Къаршчы къауум 
таймны аллындан окъуна, 
тири чабыуулла этип, хыны 
ойнап башлагъанды. Ол ма-
дарланы хайырындан ала 
сегизинчи минутда окъуна 
биринчи голларын ургъан-
дыла. Нальчикчиле эсепни 
тюзетир умутда аланы къа-
бакъларыны аллында къор-
къуулу кезиуле къураргъа 
кюрешгендиле. Быллай жер-
де спортчула ачымай хазна 
къалмаучудула, бусагъатда 
да Темур Мустафин бла За-
лим Макоев ачыгъандыла. 

Алай Мустафинни башын 
байлагъандан сора ол оюнну 
андан ары бардыргъанды, 
бизни къоруулаучубузну уа 
скорый бла алып кетгендиле.

Андан сора бизге штраф-
нойдан гол урургъа болгъан-
дыла, алай вратарыбыз къа-
бакъланы сакълаялгъанды. 
Ол угъай, нальчикчилеге гол 
урурча юч онг да ачылгъан-
ды, алай футболчуларыбыз 
аланы бирин да тийишлиси-
ча хайырланалмагъандыла. 
Таймны ахырында, спартак-
ны насыбы тутду дегенлей, 
ала дагъыда бир тап онгну 
ычхындыргъандыла. Къара-
учула аны ючюн жарсып бо-
шагъынчы, «Черноморецни» 
капитаны бизге экинчи голну 
ургъанды. Экинчи таймда 
да командала чабыуулла 
этгенликге, 2:0 эсеп тюрлен-
мегенди. 

Матчны юсюнден оюмун 
айта, «Черноморецни» баш 
тренери Эдуард Саркисов 
«Спартак» биринчиликни бу 
кесегинде ахшы ойнагъанын, 
аны ючюн ала тынч хорлам 
сакъламагъанларын бил-
диргенди. «Бизге къаршчы 
команданы кючлю, къары-
усуз жанларын да тынгылы 
тинтип, стратегиябызны алай 
къурагъаныбыз болушханды. 
«Спартакга» къыйырда ой-
наргъа къоймазгъа, чабыу-
улланы терк этерге керек эди 
да, салыннган планны толтур-
гъанбыз. Нальчикчиле бизни 
талай кере сагъайтхандыла, 
ала вратарыбыз къабакъла-
ны иги къоруулагъанды. Биз 
къарыулу команданы керти 
кюрешде хорлагъанбыз, алай 
бла юч очкону юйюбюзге уллу 
ыразылыкъ бла элтебиз», - 
дегенди ол.

Башха командала былай 
ойнагъандыла:

СКА Дондагъы Ростов 4:0 
«Туапсе»

«Махачкъала» 1:3 «Кубань 
Холдинг»

«Анжи» 3:2 «Биолог»
«Машук КМВ» 1:0 «Друж-

ба»
«Кубань» 1:0 «Краснодар-3»
«Динамо» (Ставрополь) 2:2 

«Ессентуки»
«Интер» 2:2 «Легион-Ди-

намо»

 КУЛЬЧАЛАНЫ Зульфия.

Якутск шахарда кикбок-
сингден Россейни биринчи-
лиги къуралгъанды. Анда 
юниорла К1 дисциплинада 
сермешгендиле. 

Турнирде республиканы 
Спорт министерствосуну 
спортну олимпиадагъа 
кирмеген тюрлюлеринден 
школуну келечиси жети-
шимли болгъанды. Ол, 57 
килограмм ауурлукъ къа-

уумда эрише, 4 тюбешиу 
бардыргъанды эм аланы 
барысында да хорлагъанды. 
Алай бла Кючмен улу алтын 
майдалны къытханды, ары 
дери да Инал Россейни юч 
биринчилигинде «доммакъ-
ланы» алгъан эди. Спорт-
чуну тренер Кючменланы 
Рустам юйретеди. 

Бизни корр.

Саулай  къыра лдача , 
Яникой элни орта шко-
лунда да Космонавтиканы 
кюнюн белгилеуге быйыл 
энчи эс бёлгендиле. Алай 
бла бир къауум кюн алгъа 
окъуучуланы араларында 
шашкаладан турнир бар-
дырылгъанды.  Аны устаз 
Афашокъаланы Исмайыл 
къурагъанды. Анда 2-чи 
классланы келечилери бу 
оюнда кеслерини хунер-
лерин кёргюзтгендиле. 
Жашчыкъла бла къыз-
чыкъла, шашкалагъа сей-

ирлери болгъанын аламат 
оюнлары бла ачыкълап, 
педагогларын къууандыр-
гъандыла. Хорлагъанла 
уа сыйлы грамотала бла 
саугъаланнгандыла. 

Дагъыда школчула «Кос-
монавтиканы кюню» деген 
Битеуроссей акциягъа къа-
тышхандыла. Анга ала кюн 
системаны сейир макетин 
хазырлап, аны юсюнден 
эм адамны биринчи кере 
аламгъа учханыны юсюн-
ден тенглерине хапар айт-
хандыла. 

Футбол

Бир бири ызындан ачыулу къытдырыула

«Олимпни» 23-чю турдан сора турнир таблицасы

№ Клуб И В Н П М О

1 Кубань Холдинг 21 16 3 2 45:12(27) 51

2 Кубань 21 16 1 4 53:18(35) 49

3 Черноморец 20 12 4 3 29:11(18) 43

4 Легион-Динамо 21 11 9 1 40:13(27) 42

5 СКА Ростов-на-Дону 21 13 1 7 47:23(24) 40

6 Анжи 21 9 7 5 31:21(10) 34

7 Форте 21 8 6 7 36-20 (10) 30

8 СПАРТАК-НАЛЬЧИК 21 8 6 7 27:21(6) 30

9 Динамо-Ставрополь 20 8 3 9 29:28(1) 27

10 Махачкала 21 7 6 8 27:27(0) 27

11 Машук-КМВ 20 7 4 9 28:32(-4) 25

12 Краснодар 3 20 6 3 11 25:38(-13) 21

13 Биолог-Новокубанск 20 6 3 11 32:38(-6) 21

14 Дружба 21 5 4 12 20:49(-29) 19

15 Интер 21 3 4 14 18:56(-38) 13

16 Ессентуки 20 3 3 14 19:50(-31) 12

17 Туапсе 20 2 1 17 25:68(-43) 7

ДАЧА

Терек бахчачыны орузламасы
Жаз башы келгени бла бахча ишле да 

башланадыла. Жер къургъакъ бола, жы-
лына баргъаны бла сохан, картоф, наша, 
бадыражан эм башха кёгетлени, битим-
лени урлукъларын себерге керекди. Аны 
бла бирге тереклени бутакъларын кесерге, 
къурт-къумурсхаладан дарман салыргъа 
да. Элде юйю, бахчасы болгъанны бу 
кезиуде иши бек кёпдю.

Алай аланы къачан сюйсе да этерге 
жарамайды. Урлукъланы да белгиленнген 
заманында себерге керекди. Агрономла 
апрельде быллай ишлени кюн-кюню 
бла къайсыларын тамамларгъа тийишли 
кёргенлери бла шагъырей этейик сизни.

7, БАРАЗ КЮН
Теплицаланы эм парниклени хазырлап 

башлар заман келгенди.

8, ОРТА КЮН
Бахчада къургъакъ азот семиртгичле-

ни жайыгъыз, сохан эм картоф урлукъну 
жылыгъа чыгъарыгъыз. Башы жабылгъан 
орунлагъа турма, быхы, ариу ийисли хан-
сланы урлугъун себигиз. 

9, БАЙРЫМ КЮН
Жылыуну сюйген битимлени юслерин 

ачыгъыз. Артыкъ ёсген затларын а кесмегиз.

10, ШАБАТ КЮН
Бюгюн бахчагъа чыгъар кереклиси жокъ-

ду, солугъуз.

11, ЫЙЫХ КЮН
Нашаны эмда танг жетген бадыражан-

ланы урлукъларын орунчукълагъа себигиз. 
Бахчада юлкюлени зыгытларын орнатыгъыз. 

Битимлеге къурт-къумурсхаладан эмда ауру-
уладан сакълагъан препаратла салыгъыз.  

12, БАШ КЮН
Бахчада нени къалайгъа орнатырыгъыз-

ны сагъышын этигиз.

13, ГЕУЮРГЕ КЮН
Хобустаны урлугъун орунлагъа себигиз. 

Парникледе уа – салатны. Урлукъланы, бах-
ча ишледе керекли затланы сатып алыгъыз.

14, БАРАЗ КЮН
Сууукъгъа тёзюмлю кёгетлени эмда гюл-

лени урлукъларын ачыкъ жерге себигиз. 
Наша эмда къаб урлукъланы уа - жылыда 
тургъан орунлагъа.

15, ОРТА КЮН
Битимлеге къурт-къумурсхаладан эмда ау-

рууладан сакълагъан препаратла салыгъыз. 
Бахчада, гюлле ёсген жерге семиртгичле 
къошугъуз.

16, БАЙРЫМ КЮН
Наша эмда нартюх урлукъланы орунлагъа 

себерге боллукъду. Бахчада уа терекчиклени 
эмда юлкюлени орнатыргъа, сора дагъыда 
сууукъгъа чыдамлы кёгетлени урлугъун се-
берге жарайды.

17, ШАБАТ КЮН
Жылыуну сюйген битимле ёсген жерге 

семиртгичле къошугъуз. Терекле эмда 
юлкюле орнатыгъыз, сууукъгъа тёзюмлю 
кёгетлени урлугъун себигиз.

18, ЫЙЫХ КЮН
Нашаны, къабны, хыярны урлугъун 

орунлагъа себигиз.

19, БАШ КЮН
Теплицада базилик, майоран, любисток хан-

сланы урлугъун себигиз. Тереклени эмда юл-
кюлени бутакъларын кесерге уа жарамайды.

20, ГЕУЮРГЕ КЮН
Терек леге  бла  юлкюлеге  къурт -

къумурсхаладан эмда аурууладан сакъ-
лагъан препаратла салыгъыз. Теплицада 
урлукъ себигиз.

21, БАРАЗ КЮН
Гюллени урлугъун орунлагъа себигиз. Же-

миш тереклени бутакъларын жалгъагъан 
ишле бла кюрешигиз.

22, ОРТА КЮН
Тереклени эмда юлкюлени орнатыгъыз, 

соханны урлугъун себигиз.

23, БАЙРЫМ КЮН
Гюллени орунладан чыгъарып, бахчада 

орнатыгъыз. Бюгюн анга иги кюндю.

24, ШАБАТ КЮН
Кёпжыллыкъ битимлени тамырларын ай-

ырып орнатыгъыз, жеринден жерине кёчю-
рюгюз. Бахчагъа семиртгичле къошугъуз. 
Башы жабылгъан орунлагъа терк бишген 
культураланы урлугъун себигиз. 

25, ЫЙЫХ КЮН
Аллында кюн не бла кюрешген эсегиз да, 

бюгюн да аны этигиз.

26, БАШ КЮН
Тахта кёгетлеге бла гюллеге суу салыгъыз. 

Себерге, орнатыргъа бюгюн керекмейди.

27, ГЕУЮРГЕ КЮН 
Бахча ишле бла кюреширге жараулу кюн 

тюйюлдю.

28, БАРАЗ КЮН
Битимлеге къурт-къумурсхаладан эмда 

аурууладан сакълагъан препаратла са-
лыгъыз.

29, ОРТА КЮН
Тереклени бла юлкюлени кёзге урунмай 

къалгъан керексиз бутакъларын кесигиз. 
Георгина эм пеларгония гюллени тамыр-
ларын айырып орнатыгъыз. Терек, кёгет, 
гюл бахчалада минерал семиртгичле къо-
шугъуз.

30, БАЙРЫМ КЮН
Кёгет терекчиклени эмда наныкъ юлкю-

лени орнатыгъыз.

Белгиле
• Апрель жауунлу эмда жылы болса, жу-

уала иги битерикдиле.
• Айны аллында кёк кюкюресе, жай жылы 

боллукъду, къозла да иги ёсерикдиле.
• Къар хыра эсе, сабанлада иги тирлик 

боллукъду.
• Апрельни ахырында кёкде не къадар 

кёп жулдуз кёрюнсе, тирлик ол къадар бай 
боллукъду.

• Къарылгъачла бу айда кёрюнмеселе, 
жаз башы, жай да салкъын, жауунлу бол-
лукъдула.

ОМАРЛАНЫ Мурат хазырлагъанды.

Кикбоксинг

Кючменланы Иналда – алтын

ТУРНИР

КъМР-ни Культура министерствосуну, «КБР-Медиа» 
ГКУ-ну, КъМР-ни Журналистлерини союзуну, «Элбрус» 
китап басманы, «Кабардино-Балкарская правда», 
«Адыгэ псалъэ», «Заман», «Горянка», «Советская 
молодежь» газетлени, «Литератураная Кабардино-
Балкария», «Ошхамахо», «Минги-Тау», «Солнышко», 
«Нур», «Нюр» журналланы редакцияларыны, «Къабар-
ты-Малкъар» ВТК-ны, «Къабарты-Малкъар» ВГТРК-ны, 
«КБР-инфо» информация агентствону коллективлери  
«Элбрус» китап басманы бёлюмюню таматасы АЛИЕВ 
Юрий Мухамедовичге анасы АЛИЕВА Зоя Мухаме-
товна ёлгенине бушуу этгенлерин билдиредиле эм 
къайгъы сёз бередиле.


